
Eskuetan duzu, ARGIAko kide estimatua, 2017ko urtarrilean 
labetik atera dugun Aktualitatearen Gakoak, urtean behingo ar-
gitalpena. Bertan ahalegindu gara 2016an pil-pilean egon diren 
gaiak hartu eta albiste hauen oinarrian dauden elementuak az-
tertzen; arnas luzeko kazetaritza egiten.

Ikusiko duzu, Aktualitatearen Gakoak honek badituela lau 
atal nagusi:

Lehenengo atala, Sei begirada 2016ari da. Tamaina handi-
ko dozena erdi argazki jaso ditugu, ARGIA aldizkariaren beste 
hainbat zenbaki ireki dituztenak 2016an.

Bigarren atala, Kronikak dira. Estilo librean gertakizun zeha-
tzen kontaketa egin dugu bertan.

Hirugarren atala, Joerak dira. Hurrengo urteetan etorriko de-
naz, gai bakoitzak norantz joko duen edo zer erronka dituzten 
aurreratzen digute.

Laugarren atala, Argiaren Onena da. Bai astekarian, bai Inter-
neten, bai Larrunen, bai blogetan 2016an atera ditugun edukien 
bilduma. Egunerokoan denoi eskuetatik alde egiten diguten 
hamaika irakurgai interesgarri berreskuratuko dizkigulakoan.

Desio dugu arnas luzeko kazetaritza lan hau denbora luzez 
baliagarri izango zaizula, Aktualitatearen Gakoak argitalpenean 
atzera-aurrera ibiliz, egunero “bat-batean” gertatuak diruditen 
albisteen oinarriaz gehiago jakiteko. Albisteok hain “usteka-
bean” harrapa ez gaitzaten.

SEI BEGIRADA 
2016ari





Inpunitate 
birziklagaitza
Donostiako Udala, 2016ko abenduak 
20. Ezkerreko gizona Ernesto Gasco 
alkateordea da, 1995etik PSEko 
zinegotzi, diputatu Madrilen, Herri 
Lanen sailburuorde Eusko Jaurlaritzan, 
Bilboko metroaren lehendakari, Bilbo 
eta Pasaiako portuen agintari, Eusko 
Treneko lehendakariorde, Sprilurreko 
zuzendaritzakoa. Eskuinekoa L.G. da, 
Zubietako herritarra. G. jaunak pagatzen 
dio soldata Gasco jaunari, honen erabakiak 
ere hark nozituko ditu. Baina Gascok ez 
du jakingo inoiz aurrekoa nor duen, ez 
dio galdetuko nor den, zergatik etorri 
den, nolaz ez duen etxe ondoan nahi 
erraustegia, zenbateko kalte-ordainarekin 
konformatuko den. Total, zertarako.

Argazkia: Dani Blanco · Testua: Pello Zubiria Kamino



Zaborrak bizi gaitu
Gainpopulazioa arazo ugari sortzen ari da munduko 
txoko askotan. Horietako bat da India (1.240 milioi 
biztanle). Pertsona kopuru erradoi bati, muturreko 
pobrezia eta hondakinen kudeaketa negargarria 
gehituz gero, Bhalswa txabolagunea edo ‘slum’aren 
egoera agertuko zaigu. Delhi hiriko auzorik handienean 
zabortegi baten magalean bizi dira 150.000 lagun inguru 
(erroldatuta daudenak). Kamioiek egunero zabortegiko 
tontorrean uzten dute hiritik ekarritako zaborra eta 
auzotarrek plastiko, beira eta beste osagai baliagarrien 
bila aritzen dira zarama artean, bizirauteko. Aberatsen 
zaborra, txiroen irribarrea. Bizi gaituen sistemaren 
oximoron ankerra.

Argazkia: David Julia · Testua: Axier Lopez





Agur armei
1950eko hamarkadan bipartidismoak bortitz jo zuen nekazarien 
erresistentziaren aurka. Oldarraldi horretatik bizirik atera ziren apurren 
kontra operazio militarra abiatu zuen Kolonbiako Estatuak 1964ko 
maiatzaren 18an. Milaka soldaduk, hegazkinek lagunduta, ezin izan 
zituzten garaitu gaizki armatutako 48 gerlari. Hori izan zen Kolonbiako 
Indar Armatu Iraultzaileen (FARC) sorrera. Orduz geroztik, gerrilla 
marxistak, armak eskutan, eskatu du herrialdearen aberastasunaren 
banaketa justuago bat –Kolonbian %1 lur emankorren %80ren jabe da–. 
52 urteren ostean, eta borroka armatua agortutzat emanda, FARCek armak 
utziko ditu estatuarekin adostutako zenbait neurriren truke.

Argazkia eta testua: Unai Aranzadi · Testua: Axier Lopez





Fan Hemendik
Azken 6 urteetan egin bezala, Oñatin Espainiako 
polizia indarrak Euskal Herritik joateko salaketari 
eutsi diote jai giroan eta umore handiz. Datuek 
oso gordinak izaten jarraitzen dute. Pertsonako 
polizia gehien duen Europako zonaldeetako bat 
da Euskal Herria: 4.800 guardia zibil eta 2.000 
Espainiako polizia inguru, 8.000 ertzain, 1.100 
foruzain eta Frantziako 2.200 polizia. Espainiako 
armadak 1.200 bat soldadu dauzka gurean. 
Beraz, gaur egun, gutxienez, ia 20.000 lagun 
daude armatuta Euskal Herrian.

Argazkia: Ekaitz Zilarmendi · Testua: Axier Lopez





Europako 
demokraziaren 
fantasia lokaztua
Rojavan jaio zen Ridwan, Siriaren menpeko 
Kurdistanen eta Greziarainoko bidea egin du 
gerratik ihesi. Hankak bere etxea bonbardatu 
zutenean galdu zituela dio, eta egun Mazedoniako 
mugan bizirauten du gurpildun aulki batean. 
Idomenin ez aurrera ez atzera, baldintza 
penagarrietan dauden milaka errefuxiatuetako bat 
da. Bien bitartean, Europar Batasunak nazioarteko 
legedia urratzen jarraitzen du, babesa eskatu duen 
pertsona bakoitzaren egoera aztertu beharko luke; 
eta taldekako kanporatzeak ez du hori bermatzen.

Argazkia: Olmo Calvo · Testua: Axier Lopez






















































































































































































































































































































